
 

 

 

 

 

 

 

 

 

Verkefnamiðað stærðfræðinám 

Handbók 

 

Rakel Lind Ragnarsdóttir 

 

 

 

 

 

 

 

Lokaverkefni til B.Ed.-prófs   

Deild faggreinakennslu 

 

 

 





3 

Efnisyfirlit 

Inngangur ..........................................................................................................................4 

Hæfniviðmið ......................................................................................................................5 

Fyrsti Hluti: Val á viðfangsefni ..............................................................................................6 

Annar hluti: Hugmyndavinna ...............................................................................................7 

Þriðji hluti: Tenging við raunveruleikann ...............................................................................8 

Fjórði hluti: Úrvinnsla gagna ................................................................................................9 

Fimmti hluti: Ígrundun ...................................................................................................... 10 

Sjötti hluti: Námsmat ........................................................................................................ 12 

Sjöundi hluti: Niðurstöður og framsetning .......................................................................... 14 

Heimildaskrá ................................................................................................................... 17 

 

 



4 

Inngangur 

Þessi handbók er ætluð til stuðnings við kennara sem langar að nýta sér verkefnamiðað nám 

í stærðfræðikennslu á miðstigi. Markmiðið með handbókinni er að mæta þeim kröfum sem 

gerðar eru til nemenda í aðalnámskrá grunnskóla.  Í handbókinni er verkefni og 

kennsluleiðbeiningar sem kennarar geta nýtt sér við innleiðingu verkefnamiðaðs 

stærðfræðináms og kennslu.  Í verkefninu þurfa nemendur að nýta fjölbreyttar leiðir til þess 

að afla sér þekkingar auk þess sem það eykur áhuga og sjálfstæði nemenda.  

Verkefnið er unnið í samráði við umsjónarkennara og deildarstjóra á miðstigi í 

Helgafellsskóla. Verkefnið er unnið út frá aðalnámskrá grunnskóla (2011) og því námsefni 

sem notast er við í stærðfræði á miðsigi. Þar ber helst að nefna Stiku-bækurnar og var 

aðallega unnið með rúmfræðikaflana í þeim bókum. Því er gott að kennarar kynni sér vel efni 

Stiku og séu meðvitaðir um þau hæfniviðmið sem nemendur eiga að kunna skil á við lok 7. 

bekkjar. Verkefnið er byggt á skipulagi gullverkefna sem Buck Institute for Education gaf út 

árið 2015. Gullverkefni skapa skýrari ramma í kringum verkefnamiðað nám og eru hugsuð 

sem leiðarvísir sem hægt er að nota við skipulag verkefna. Farið er í gegnum fyrir fram 

ákveðið ferli sem skiptist í sjö þrep. Þetta verkefni er því í sjö hlutum þar sem hver hluti fellur 

undir eitt þrep í ferlinu (Larmer, Mergendoller og Boss, 2015). 

Hæfniviðmið  

Verkefnið er unnið með hliðsjón af hæfniviðmiðum aðalnámskrár grunnskóla (2013). Hér má 

sjá hæfniviðmiðin sem unnið var með við gerð verkefnisins. 

 

Námsþáttur Við lok 7. bekkjar getur nemandi: 

 

Að geta spurt og svarað með 
stærðfræði 

• leyst stærðfræðiþrautir um viðfangsefni sem gefa tækifæri til að beita 
innsæi, eigin túlkun og framsetningu, byggða á fyrri reynslu og 
þekkingu.  

• sett fram, meðhöndlað, túlkað og greint einföld reiknilíkön, teikningar 
og myndrit sem tengjast umhverfi hans og daglegu lífi.  

 

Að kunna að fara með 
tungumál og verkfæri 
stærðfræðinnar 

• notað óformlega framsetningu annars vegar og táknmál 
stærðfræðinnar hins vegar og sýnt að hann skilur innbyrðis tengsl 
þeirra. 

• valið og notað hentug verkfæri, þar með talin hlutbundin gögn, reiknirit, 
talnalínu, vasareikni og tölvu, til rannsókna á stærðfræðilegum 
viðfangsefnum. 

Vinnubrögð og beiting 
stærðfræðinnar 

• undirbúið og flutt kynningar á eigin vinnu með stærðfræði. 

• unnið í samvinnu við aðra að lausnum stærðfræðiverkefna, þar sem 
byggt er á ólíkum forsendum og hugmyndum nemenda.  

• þekkt helstu hugtök um fjármál og geti tekist á við verkefni úr 
umhverfinu eða samfélaginu, þar sem þarf að afla upplýsinga, vinna úr 
þeim og finna lausn.  

 

Tölur og reikningur 

• leyst viðfangsefni sem sprottin eru úr daglegu lífi og umhverfi með 
hugarreikningi, vasareikni, tölvuforritum og skriflegum útreikningum.  

• skráð hlutföll og brot á ólíka vegu 

 

Rúmfræði og mælingar 

• notað hugtök og aðferðir rúmfræðinnar til að útskýra hversdagsleg og 
fræðileg fyrirbrigði.  

• tengt tölur og útreikninga við flatarmyndir og þrívíða hluti.   

• notað mælikvarða og einslögun í tengslum við teikningar, áætlað 
ummál, flatarmál og rúmmál í raunverulegum aðstæðum, rannsakað 
aðferðir til að reikna það. 

Fyrsti Hluti: Val á viðfangsefni 

Umfjöllun: Í þessum hluta er unnið með fyrsta þrep í ferli gullverkefna sem fjallar um val á 

viðfangsefni og rannsóknarspurningu. Viðfangsefnið þarf að vera bæði krefjandi og 

spennandi fyrir nemendur. Helst þarf að setja fram rannsóknarspurningu sem vekur strax 

áhuga nemenda (Sigríður Helga Sigurðardóttir, 2018). Notast er við umræður til þess að 

vekja áhuga nemenda á verkefninu. Rætt er við nemendur um skólalóðina og hvað hægt sé 

að gera til að bæta hana. Nemendur eru svo spurðir hvort þeir hafi áhuga á að taka þátt í að 

endurskipuleggja lóðina. Ákveðið er í samráði við nemendur að best sé að skrifa 

skólastjórnendum bréf þar sem nemendur fá leyfi til að endurskipuleggja skólalóðina. 

Sett fram rannsóknarspurning: Hvernig getum við tekið þátt í að endurskipuleggja 

skólalóðina okkar? 

Tími: Að minnsta kosti tvær kennslustundir. 

Kennari: Stjórnar opnum umræðum um skólalóðina. Gerir hugarkort á töfluna eða í tölvu þar 

sem nemendur koma með hugmyndir um endurbætur á skólalóðinni. Skiptir nemendum í 

fjögurra manna hópa. Hjálpar nemendum að ákveða innihald bréfsins sem fer til skólastjóra. 

Ræðir við skólastjóra og fær upplýsingar um kostnað og fleira sem gæti nýst nemendum í 

verkefnavinnunni. 

Nemendur: Taka þátt í umræðum og taka afstöðu til umræðuefnisins. Hver hópur skrifar 

skólastjóra bréf þar sem beðið er um leyfi fyrir að skipuleggja skólalóðina. Skila bréfinu til 

kennara og bíða svara frá skólastjóra. Þegar skólastjóri hefur gefið nemendum grænt ljós 

hefst verkefnavinnan af alvöru. 

Hæfniviðmið: Í þessum hluta var unnið með eftirfarandi hæfniviðmið: 

• leyst stærðfræðiþrautir um viðfangsefni sem gefa tækifæri til að beita innsæi, eigin 

túlkun og framsetningu byggða á fyrri reynslu og þekkingu.  

• valið og notað hentug verkfæri, þar með talin hlutbundin gögn, reiknirit, talnalínu, 

vasareikni og tölvu, til rannsókna á stærðfræðilegum viðfangsefnum. 

• unnið í samvinnu við aðra að lausnum stærðfræðiverkefna, þar sem byggt er á ólíkum 

forsendum og hugmyndum nemenda.  

Gögn: Nemendur fá blöð fyrir handskrifuð bréf. 

Annar hluti: Hugmyndavinna 

Umfjöllun: Í þessum hluta er unnið með annað þrep í ferli gullverkefna sem fjallar um 

rannsóknarvinnuna og þekkinguna sem skapast við rannsóknina. Nemendur öðlast betri 

skilning á viðfangsefninu með því að varpa fram spurningum sem þeir vinna svo í að svara. 

Með þessu er líklegra að nemendur komi til með að nýta sér þá þekkingu sem þeir öðlast í 

verkefnavinnunni en með hefðbundinni kennslubókarvinnu (Sigríður Helga Sigurðardóttir, 

2018). Skoðaðar eru teikningar af lóðinni. Hugmyndavinnan fer á fullt og nemendur fá 

svigrúm til að koma með alls konar hugmyndir sem er svo hægt að velja úr og þróa betur. 

Allir hópar skila inn sínu nafni, merki og hugmyndum til kennara. 

Tími: Að minnsta kosti fjórar kennslustundir.  

Kennari: Sýnir nemendum teikningar af skólalóðinni og því svæði sem þeir fá að skipuleggja. 

Leiðbeinir nemendum og hjálpar þeim að finna lausn á því hvernig þeirra lóð getur orðið. 

Gefur nemendum dæmi um vefsíður sem þeir geta nýtt í hugmyndavinnunni. 

Dæmi um vefsíður: krumma.is, bkhonnun.is og reykjavik.is (leiksvæði í Reykjavík). 

Nemendur: Hver og einn nemandi skissar upp teikningu af skólalóðinni og velur það sem 

hann vill hafa á lóðinni. Hóparnir bera svo saman bækur sínar og velja úr þeim hugmyndum 

sem komu frá öllum meðlimum hópsins. Hóparnir finna sér nafn og búa til merki fyrir hópinn. 

Hóparnir eiga svo að kynna sig og hugmyndirnar sínar fyrir öllum bekknum. 

Hæfniviðmið: Í þessum hluta var unnið með eftirfarandi hæfniviðmið: 

• leyst stærðfræðiþrautir um viðfangsefni sem gefa tækifæri til að beita innsæi, eigin 

túlkun og framsetningu byggða á fyrri reynslu og þekkingu.  

• undirbúið og flutt kynningar á eigin vinnu með stærðfræði. 

• unnið í samvinnu við aðra að lausnum stærðfræðiverkefna, þar sem byggt er á ólíkum 

forsendum og hugmyndum nemenda.  

• tengt tölur og útreikninga við flatarmyndir og þrívíða hluti.   

Gögn: Nemendur hafa aðgang að tölvum í hugmyndavinnunni. Nemendur fá blöð fyrir 

skissur af skólalóð. Hóparnir fá lituð blöð, liti og annað föndurdót til að búa til merkið sitt.  

Þriðji hluti: Tenging við raunveruleikann 

Umfjöllun: Í þessum hluta er unnið með þriðja þrep í ferli gullverkefna sem fjallar um 

tengingu viðfangsefnis við raunveruleikann. Verkefnið þarf að snerta daglegt líf nemenda og 

vera eins áþreifanlegt fyrir þeim og hægt er (Sigríður Helga Sigurðardóttir, 2018). Farið er yfir 

hvernig við reiknum flatarmál og ummál og hvenær við notum fermetra og metra. Notaðar 

eru einfaldar leiðir til að útskýra hlutföll fyrir nemendum, eins og ef 1 m = 100 cm þá er          

1 cm = 1/100 m. Allir nemendur skila inn teikningum af sinni 100 fm lóð til kennara. 

Tími: Að minnsta kosti fjórar kennslustundir. 

Kennari: Fer yfir flatarmál og fermetra og tekur dæmi til upprifjunar úr Stiku. Kennari sýnir 

nemendum einnig hvernig þeir reikna flatarmál þegar þeir vinna með teikningar af stórum 

svæðum. Kennari setur nemendum fyrir heimavinnu þar sem þeir vinna með flatarmál. 

Heimavinna: Nemendur eiga að mæla herbergið sitt og finna flatarmál þess. Með þessu 

öðlast nemendur betri skilning á flatarmáli og tengja það við raunveruleikann. 

Nemendur: Æfa sig í því að skipuleggja lóð og vinna með fermetra og hlutföll. Nemendur 

teikna 100 fm lóð í réttum hlutföllum þar sem 1 cm = 1 m. Þeir mega svo skipuleggja lóðina 

eins og þeir vilja og setja allt sem þeim dettur í hug á hana. Hver og einn nemandi stendur 

upp og kynnir sína lóð fyrir öllum bekknum. 

Hæfniviðmið: Í þessum hluta var unnið með eftirfarandi hæfniviðmið: 

• leyst stærðfræðiþrautir um viðfangsefni sem gefa tækifæri til að beita innsæi, eigin 

túlkun og framsetningu byggða á fyrri reynslu og þekkingu.  

• sett fram, meðhöndlað, túlkað og greint einföld reiknilíkön, teikningar og myndrit 

sem tengjast umhverfi hans og daglegu lífi.   

• leyst viðfangsefni sem sprottin eru úr daglegu lífi og umhverfi með hugarreikningi, 

vasareikni, tölvuforritum og skriflegum útreikningum.  

• skráð hlutföll og brot á ólíka vegu. 

• notað hugtök og aðferðir rúmfræðinnar til að útskýra hversdagsleg og fræðileg 

fyrirbrigði.  

Gögn: Nemendur hafa aðgang að tölvum við verkefnavinnuna. Nemendur fá A3 blöð til að 

teikna upp sína 100 fm lóð. 

Fjórði hluti: Úrvinnsla gagna 

Umfjöllun: Í þessum hluta er unnið með fjórða þrep í ferli gullverkefna sem fjallar um 

sjálfstæði og ákvarðanatöku nemenda. Í gegnum verkefnið þurfa nemendur að taka 

ákvarðanir sem þeir þurfa að rökstyðja með þeirri þekkingu sem þeir hafa aflað sér um 

viðfangsefnið. Þetta þjálfar nemendur í gagnrýnni hugsun og ýtir undir sjálfstæði þeirra 

(Sigríður Helga Sigurðardóttir, 2018). Farið er yfir lengdir og flatarmál skólalóðar. Fundin eru 

mál og fleiri upplýsingar fyrir leiktæki sem nemendur hafa valið á lóðina. Velja þarf úr þeim 

hugmyndum sem komnar eru fram svo allt passi á lóðina. Allir hópar skila teikningum til 

kennara sem þurfa að vera vel vandaðar. 

Tími: Að minnsta kosti sex kennslustundir. 

Kennari: Fer yfir mælingar og reiknar flatarmál skólalóðarinnar upp á töflu með nemendum. 

Hann úthlutar síðan hverjum hóp milliblöðum og sýnir þeim hvernig best er að nota þau til 

þess að teikna upp skólalóðina. Kennari hjálpar nemendum að finna mál á leiktækjum og 

öðru sem á að fara á þeirra lóð.  

Nemendur: Nemendur reikna stærð skólalóðarinnar saman með hjálp frá kennara. Hver og 

einn hópur gerir síðan teikningar af skólalóðinni á milliblöð. Teikningarnar þurfa að vera í 

réttum hlutföllum þar sem 1 cm er jafnt og 1 m. Hóparnir þurfa að sjá hverjar af hugmyndum 

þeirra komast fyrir á lóðinni. Hóparnir ákveða svo hvað á að vera hvar á lóðinni og setja allt í 

réttum hlutföllum inn á teikningarnar. 

Hæfniviðmið: Í þessum hluta var unnið með eftirfarandi hæfniviðmið: 

• leyst stærðfræðiþrautir um viðfangsefni sem gefa tækifæri til að beita innsæi, eigin 

túlkun og framsetningu byggða á fyrri reynslu og þekkingu.  

• sett fram, meðhöndlað, túlkað og greint einföld reiknilíkön, teikningar og myndrit 

sem tengjast umhverfi hans og daglegu lífi.  

• unnið í samvinnu við aðra að lausnum stærðfræðiverkefna, þar sem byggt er á ólíkum 

forsendum og hugmyndum nemenda.  

• skráð hlutföll og brot á ólíka vegu 

• tengt tölur og útreikninga við flatarmyndir og þrívíða hluti.   

• notað mælikvarða og einslögun í tengslum við teikningar, áætlað ummál, flatarmál og 

rúmmál í raunverulegum aðstæðum, rannsakað aðferðir til að reikna það. 

 

Gögn: Nemendur fá milliblöð til að teikna upp skólalóðina. Nemendur fá lituð blöð, skæri og 

lím til að setja sín leiktæki og annað inn á lóðina. 

Fimmti hluti: Ígrundun  

Umfjöllun: Í þessum hluta er unnið með fimmta þrep í ferli gullverkefna sem fjallar um 

ígrundun á eigin vinnu og reynslu. Mikilvægt er að nemendur ígrundi og leggi mat á eigin 

vinnu í gegnum ferlið. Það sem er mikilvægast að nemendur geri grein fyrir eru gæði 

verkefnavinnunnar, erfiðleikarnir sem þeir mættu og leystu í gegnum ferlið og 

lokaniðurstaða rannsóknarinnar. Kennarar þurfa einnig að ígrunda og leggja mat á þessa 

þætti og þá helst hvernig nemendum gengur að leysa verkefnið og í hvaða erfiðleikum þeir 

lenda. Þetta er mikilvægt fyrir kennara að skoða svo þeir geti haldið áfram að þróa verkefnið 

(Sigríður Helga Sigurðardóttir, 2018). Allir skila ígrundun til kennara. 

Tími: Ein kennslustund. 

Kennari: Leggur ígrundunarverkefni fyrir nemendur. 

Nemendur: Vinna ígrundunarverkefnið eins vel og þeir mögulega geta. 

Gögn: Dæmi um ígrundunarverkefni má sjá hér á næstu síðu. 

Ígrundun 

Nafn: 

Hvernig gekk 
verkefnavinnan? 

 

Hvað gekk vel?  

Hvað gekk ekki eins vel?  

Hvað lærðir þú af 
verkefnavinnunni? 

 

Hvað var 
skemmtilegast? 

 

Hvað var ekki eins 
skemmtilegt? 

 

Hvað gætu kennarar 
gert til þess að bæta 
verkefnið? 

Sjötti hluti: Námsmat 

Umfjöllun: Í þessum hluta er unnið með sjötta þrep í ferli gullverkefna sem fjallar um 

uppbyggjandi gagnrýni og nákvæma endurgjöf. Kennarar þurfa að meta nemendur jafnt og 

þétt í gegnum ferlið og þurfa að hafa í huga hvernig nemendur vinna saman og hvað 

nemendur geti bætt í gegnum verkefnavinnuna. Gott er að nemendur fái endurgjöf frá 

kennara oftar en einu sinni í gegnum ferlið og er þá endurgjöfin hugsuð sem tækifæri fyrir 

nemendur til þess að bæta sig og gera enn betur. Einnig er mikilvægt að nemendur læri að 

meta gæði verkefnavinnu samnemenda sinna og fái tækifæri til að gefa hvert öðru endurgjöf 

(Sigríður Helga Sigurðardóttir, 2018). Allir skila sjálfsmati og jafningjamati til kennara. 

Tími: Tvær kennslustundir. 

Kennari: Leggur sjálfsmat og jafningjamat fyrir nemendur. Kennari fer vel yfir öll verkefni 

sem nemendur skila. Kennari metur þau hæfniviðmið sem eiga við eftir hvern og einn hluta 

verkefnis og færir inn í mentor eða annað sambærilegt kerfi. Kennari gefur nemendum 

munnlega endurgjöf í lok hvers hluta verkefnis og skriflega endurgjöf við lokaskil verkefnis.  

Nemendur: Vinna sjálfsmatið og jafningjamatið eins vel og þeir geta. 

Gögn: Dæmi um sjálfsmat og jafningjamat má sjá hér á næstu síðu. 

Sjálfsmat 

Nafn: 

Hvernig metur þú eigið framlag? 

Ég lagði mig alltaf fram 
 

Ég lagði mig stundum fram 
 

Ég lagði mig aldrei fram 

 

 

 

Jafningjamat 
Nafn hóps: 

Hvernig metur þú framlag vinnufélaga? 

Nafn félaga: 

Lagði sig alltaf fram  

Lagði sig stundum fram  

Lagði sig aldrei fram  

Nafn félaga: 

Lagði sig alltaf fram  

Lagði sig stundum fram  

Lagði sig aldrei fram  

Nafn félaga: 

Lagði sig alltaf fram   

Lagði sig stundum fram  

Lagði sig aldrei fram  

Sjöundi hluti: Niðurstöður og framsetning  

Umfjöllun: Í þessum hluta er unnið með sjöunda þrepið í ferli gullverkefna sem fjallar um 

framsetningu á lokaniðurstöðum verkefnavinnunnar. Mikilvægt er að nemendur fái tækifæri 

til að koma niðurstöðum verkefnavinnunnar á framfæri. Hægt er að notast við alls konar 

leiðir til að kynna verkefnin og afrakstur þeirra. Þetta gefur nemendum oft ástæðu til að 

leggja meiri vinnu í verkefnið og skila af sér verkefni sem þeir eru stoltir af að sýna og kynna 

fyrir öðrum (Sigríður Helga Sigurðardóttir, 2018). Farið er yfir kostnaðaráætlun og á hvaða 

formi nemendur skila henni. Farið er yfir hvernig lokaskil verkefnis fara fram og allir skila 

excelskjali, glærukynningu og kynningarspjöldum til kennara. 

Tími: Að minnsta kosti sex kennslustundir. 

Kennari: Gefur nemendum upp allt það sem á að koma fram í kostnaðaráætlun, til dæmis 

undirlag, gróður og leiktæki. Kennari býr til Excelskjal sem hann deilir með nemendum og 

þeir geta fyllt inn í það allan kostnað og notað við útreikninga. Kennari gerir nemendum 

grein fyrir hvaða niðurstöður þurfa að vera á kynningarspjöldum. Kennari gefur nemendum 

viðmið um það sem á að koma fram á glærunum en það er svo í höndum hvers og eins hóps 

að vinna sínar glærur vel. Kennari finnur tímasetningu fyrir kynningu og sér til þess að allir 

komist sem nemendur vilja bjóða. 

Nemendur: Hver og einn hópur reiknar allan þann kostnað sem þarf að vera í þeirra 

kostnaðaráætlun. Nemendur gætu þurft að fara ýmsar leiðir til að finna verð á leiktækjum og 

senda til dæmis fyrirtækjum tölvupóst eða jafnvel hringja. Nemendur setja kostnaðinn upp í 

Excelskjal sem þeir fá leiðbeiningar um frá kennara. Hóparnir setja allar niðurstöður sínar á 

kynningarspjald og gera glærukynningu sem þeir notast við þegar þeir kynna afrakstur 

verkefnavinnunnar. Nemendur bjóða samnemendum, kennurum, skólastjórnendum og 

öðrum sem þeir telja viðeigandi að mæti á kynninguna. 

Hæfniviðmið: Í þessum hluta var unnið með eftirfarandi hæfniviðmið: 

• leyst stærðfræðiþrautir um viðfangsefni sem gefa tækifæri til að beita innsæi, eigin 

túlkun og framsetningu byggða á fyrri reynslu og þekkingu.  

• undirbúið og flutt kynningar á eigin vinnu með stærðfræði. 

• unnið í samvinnu við aðra að lausnum stærðfræðiverkefna, þar sem byggt er á ólíkum 

forsendum og hugmyndum nemenda.  

• þekkt helstu hugtök um fjármál og geti tekist á við verkefni úr umhverfinu eða 

samfélaginu, þar sem þarf að afla upplýsinga, vinna úr þeim og finna lausn.  

Gögn: Nemendur hafa aðgang að tölvum við verkefnavinnuna. Nemendur fá harðspjalda 

kynningarspjöld til að setja fram niðurstöður sínar.  

Excelskjal: Er gert til að auðvelda nemendum útreikninga við kostnað og auka þekkingu 

nemenda á forritinu. Þar setur kennari inn algengt undirlag fyrir skólalóðir og hvað einn 

fermeti af efninu kostar. Nemendur velja sér undirlag og setja inn í skjalið hversu marga 

fermetra af undirlagi þeir þurfa og fá upp allan kostnað. Nemendur bæta svo inn kostnaði við 

leiktæki og fleira sem þau hafa valið á lóðina. Dæmi um uppsetningu skjals má sjá hér. 

Kynningarspjöld: Á kynningarspjaldinu koma allar helstu niðurstöður fram. Þar ber helst að 

nefna nafn og merki hópsins, teikningar af lóð, kostnað, skriflega lýsingu á lóð og aðrar 

upplýsingar eins og myndir af leiktækjum og öðru sem á að vera á lóðinni. Dæmi um 

kynningarspjöld sem unnin voru við framkvænd verkefnis má sjá hér.  

